
SÉANCE 33  |  Compte rendu n° 14  |  2020-2021 Jeudi 28 janvier 2021 476

tainable Development Goal 4 (SDG 4) d’Zil setzt: 
“[to] ensure inclusive and equitable quality educa-
tion and promote lifelong learning opportunities for 
all”;
- dass net all Kand zu Lëtzebuerg doheem en Accès 
zu technesche Moyenen huet, fir vun de Méiglech-
keeten, déi d’Digitalisatioun am edukative Beräich 
bitt, profitéieren ze kënnen;
- dass net all Kand doheem vun der selwechter Ën-
nerstëtzung profitéiere kann, wann et drëms geet, 
schoulesch Inhalter mat engem Erwuessenen ze 
wid  derhuelen oder vun engem Familljemember er-
kläert ze kréien;
- dass eng Universitéit, déi och Bachelor- a Master-
studiegäng ubitt, déi „en cours d’emploi“ gemaach 
kënne ginn, dozou bäidréit, et der Gesellschaft ze er-
méiglechen, sech e Liewe laang weiderzebilden;
- dass et wichteg ass, an der Erwuessenebildung en 
Equiliber ze fannen tëscht Formatiounen, déi et Per-
soune mat breede Virkenntnisser an héije Qualifika-
tiounen erlaben, sech ze spezialiséieren, a Forma-
tiounen, déi et Persoune mat gerénge Qualifikatiou-
nen a Mënschen, déi sech reorientéiere wëllen, er-
méiglechen, nei Kenntnisser ze gewannen.
Aus dëse Grënn invitéiert d’Deputéiertechamber 
d’Re  gierung:
1. méi staatlech finanzéiert Nohëllefscoursen unze-
bidden, fir Kanner aus sozialschwaache Menagen ze 
ënnerstëtzen, wa si Hëllef brauchen;
2. d’digital Inclusioun net eleng den ASBLen ze 
iwwerloossen, déi an dësem Beräich e wichtege Bäi-
trag leeschten, mee och ee staatlechen an einfach 
zougängleche Service ze offréieren, deen et sozial 
schwaache Menagen erméiglecht, elektronesch Ge-
räter am Kader vun engem Apprentissage, engem 
Studium oder enger Ausbildung um Niveau vum Se-
condaire ze léinen oder zu engem reduzéierte Präis 
ze kafen;
3. sech derfir anzesetzen, dass d’Offer u Bachelor- a 
Masterstudiegäng, déi een op der Uni Lëtzebuerg en 
cours d’emploi maache kann, eropgeet;
4. sech am Beräich vun der Formation continue der-
fir anzesetzen, d’Offer u Formatiounen auszebauen, 
déi et Persoune mat niddrege Qualifikatiounen oder 
Mënschen, déi sech reorientéiere wëllen, erlaben, 
nei Connaissancen ze gewannen.
(s.) Sven Clement.

M. Fernand Etgen, Président.- Merci villmools, 
Här Clement.

5. 7547 - Projet de loi portant modification 
de la loi modifiée du 4 décembre 1967 
concernant l’impôt sur le revenu
Mir kommen elo zum Projet de loi 7547 iwwert 
d’Akommessteier. D’Riedezäit ass nom Basismodell 
festgeluecht. An ech géif direkt d’Wuert un de Rap-
porter vun dësem Projet de loi ginn, den honora-
belen Här Guy Arendt. Här Arendt, Dir hutt d’Wuert.
Rapport de la Commission des Finances et du Bud-
get

M. Guy Arendt (DP), rapporteur.- Merci, Här 
President. Léif Kolleeginnen a Kolleegen, bei dë-
sem Gesetzesprojet geet et drëm, fir den Artikel 
168 vum ofgeännerte Gesetz vum 4. Dezember 
1967 iwwert d’Akommessteier unzepassen.
Mat dësem Projet de loi soll Lëtzebuerg sengem 
Engagement nokommen, deen d’Land op europäe-
schem Niveau geholl huet. De 5. Dezember 2019 
huet nämlech de Rot vun der Europäescher Unioun 
déi sougenannte Lignes directrices vum Groupe 
„Code de conduite (fiscalité des entreprises)“ iw-
wert d’Verstäerke vun der Koordinatioun am Steier-
beräich ugeholl.
De Fokus vun dëse Lignes directrices läit bei de 
sougenannte „mesures défensives“. Déi sollen, wéi 
gesot, am Beräich vun de Steiere geholl ginn. Fir 
d’Koordinatioun ze verbesseren, ass an deem Doku-
ment festgehale ginn, datt déi Mesures défensives 
duerch op d’mannst eng gesetzlech Mesure erwei-
dert solle ginn, an déi Mesurë sollen am Joer 2021 
a Kraaft trieden.
Et ass elo eng weider Etapp, fir aggressiv Steierop-
timiséierung - am europäesche Kontext gëtt vu 
„schiedleche Steierpraxisse“ geschwat - ze ënner-
bannen. Et geet besonnesch drëms, fir Finanzope-
ratiounen ze vermeiden tëschent Entitéiten, déi a 
verschiddene Juridictiounen an engem Firmegrupp 
sinn, déi d’Steiermesuren ausnotzen, fir wéineg bis 
guer keng Steieren ze bezuelen, an dat, well eng 
vun den Entitéite sech an engem Land respektiv 
engem Gebitt néiergelooss huet, an deem d’Steier-
autoritéiten net kooperéieren.
An de Gesetzesprojet knäppt genee do un a propo-
séiert eeben eng legislativ Géigemesure. Dofir 
kënnt en neie Punkt 5 bei den Artikel 168 derbäi, 
deen d’Konditioune vun der Netofsetzbarkeet vun 
der Zënslaascht an de geschëlte Lizenzdepensen, 
wat een och d’Redevancen nennt, reegelt.

Hei ginn et dräi Konditiounen. Déi éischt: D’Zënsen 
an d’Redevancë ginn un eng Kollektivitéit wéi am 
Artikel 159 vum L.I.R. ausbezuelt, déi am Ausland 
ass. Des Weidere gëtt d’Qualitéit vum Bénéficiaire 
effectif gekuckt: Viséiert sinn, wat den Text déi sou-
genannt „organismes à caractère collectif“ nennt.
Zweetens: Et gëtt gekuckt, ob déi zwou Entreprisë 
vun der Operatioun sougenannt „entreprises liées“ 
sinn am Sënn vum Artikel 56 vum Akommessteier-
gesetz.
Drëttens: Et gëtt gekuckt, ob den Organisme à ca-
ractère collectif, deen d’Zënsen oder d’Redevancen 
ausbezuelt kritt, an engem Land respektiv engem 
Gebitt sesshaft ass, dat op der EU-Lëscht steet. Op 
dee Punkt kommen ech nach zréck.
Festgehale gëtt awer och, datt déi genannten Zën-
sen a Redevancen nëmmen dann ofsetzbar sinn, 
wa se am Zesummenhang mat valabelen Handels-
grënn stinn, dat heescht, déi eng wirtschaftlech 
Realitéit erëmspigelen.
D’Europäesch Unioun huet an dësem Kontext eng 
Lëscht opgestallt, déi genee festleet, wéi eng Juri-
dictiounen esou agestuuft kënne ginn. Dës Lëscht 
gëtt och reegelméisseg aktualiséiert, fir beson-
nesch déi Länner a Gebidder souzesoen ze belou-
nen, déi Efforte maachen, fir d’Kooperatioun bei de 
Steieren ze verbesseren, wat mer jo am Fong er-
waarden.
Eng lescht wichteg Remark: Dëst Gesetz trëtt den 
1. Mäerz vun dësem Joer a Kraaft.
Här President, mir kruten zu dësem Gesetzesprojet 
e puer Avisen eran, ugefaange mam Avis vum 13. 
Mee 2020 vun der Handelskammer, déi de Projet de 
loi begréisst. Virun allem freet sech d’Chambre de 
Commerce, datt den Artikel 1 vum Gesetzesprojet 
weider d’Ofsetzbarkeet virgesäit, wann d’Opera-
tioun enger ekonomescher Realitéit entsprécht an 
net d’Steieroptimiséierung dat eenzegt Zil ass.
Fir d’Chambre de Commerce ass et verständlech, 
datt de Legislateur hei fir de sougenannte Level-
Playingfield am Beräich vun de Steieren op dem eu-
ropäeschen an dem weltwäiten Niveau suerge 
wëllt. Trotzdeem gëtt d’Handelskummer awer ze 
bedenken, datt den Text en Impakt op d’Attraktivi-
téit vum Lëtzebuerger Standuert fir verschidden In-
vestisseure wäert hunn, déi Geschäfter mat Länner 
maachen, déi op der EU-Lëscht stinn. D’Handels-
kummer freet sech och, firwat genee dës Mesure 
erausgesicht ginn ass, wärend och dräi aner Alter-
nativen hätte kënnen a Fro kommen.
Des Weidere gouf notéiert, datt verschidden Terme 
kéinte preziséiert ginn, ënner anerem d’Notioune vu 
„bénéficiaire effectif“ a vu „motifs commerciaux va-
lables qui reflètent la réalité économique“.
E leschte Punkt vun der Chambre de Commerce ass 
de Wonsch no enger Klausel, déi et erlaabt, fir be-
stoend Strukturen iwwer e limitéierten Zäitraum net 
ze viséieren. Dat géif deene Steierzueler erlaben, fir 
hir Strukturen no der Aktualiséierung vun der euro-
päescher Lëscht unzepassen.
D’Staatsbeamtekummer huet hiren Avis den 2. Juni 
2020 eraginn. Och si begréisst de Projet de loi, 
deen de legale Kader am Sënn vu méi Steiertrans-
parenz an am Kampf géint Steierhannerzéiung 
stäerkt. D’Chambre des Fonctionnaires hofft iwwer-
deems, datt dëse Projet d’Zréckgräifen op aggres-
siv Steierpraxissen ënnerbanne wäert, och wa se 
net ausschléisse kann, datt mat dësem Gesetzes-
projet net all d’Schlupflächer kënne gestoppt ginn.
Si notéiert och, datt dëse Projet de loi quasi eng 
komplett Oplëschtung vun den Urheberrecht-Rede-
vancë beinhalt, déi eng Netofsetzbarkeet erbäiféie-
ren.
Grad wéi d’Chambre de Commerce géif och 
d’Staats  beamtekummer eng Prezisioun vu ver-
schiddenen Terme begréissen a stellt d’Fro, ob 
d’En  treprises financières vun dësem Gesetzes-
projet betraff sinn.
Fir ofzeschléissen huet d’Chambre des Fonction-
naires nach zwou Remarken zu der europäescher 
Lëscht formuléiert. Do géif sech besonnesch d’Fro 
stellen, wéi eng Lëscht da vun engem Steierzueler 
an engem gewësse Joer ze berécksiichtege wier.
D’Salariatskammer hirersäits hat an hirem Avis vum 
24. Abrëll keng weider Bedenken zu dem Projet de 
loi.
De Staatsrot huet de Gesetzesprojet eng éischte 
Kéier de 16. Juni 2020 aviséiert. Am initiale Projet 
waren déi bezuelten an déi geschëlten Zënsen a 
Redevancë viséiert. De Staatsrot huet sech op Ba-
sis vun der Rechtssécherheet a vum legitimme Ver-
traue formell opposéiert a gefrot, datt nëmmen déi 
geschëlten Operatiounen dierfe betraff ginn. Et géif 
soss zu engem retroaktiven Effet vum Gesetz kom-
men.
Sou wéi dat och vun der Staatsbeamten- a vun der 
Handelskummer bemierkt gi wor, ass d’Notioun 
vum „bénéficiaire effectif“ am Gesetz iwwert 
d’Akommessteier net definéiert ginn. Déi héich 
Kierperschaft huet derzou eng Textpropos ge-
maach.

Et gouf vum Staatsrot bemierkt, datt de Gesetzes-
projet mat aneren Duebelbesteierungsofkommes-
sen, déi Lëtzebuerg mat Länner hätt, déi op der EU-
Lëscht stinn, kéint a Konflikt geroden. De Staatsrot 
stellt kloer, datt international Traitéen, sou wéi Due-
belbesteierungsofkommessen der sinn, iwwert den 
nationale Gesetzer stinn. Dofir gëllt a Konfliktsitua-
tiounen tëschent dësem Gesetzesprojet an engem 
genannten Traité den Traité.
Eng weider Opposition formelle vum Staatsrot be-
zitt sech op d’EU-Lëscht. Méi genee geet et drëms, 
wéi d’Lëschte vun engem legale Standpunkt aus ak-
tualiséiert ginn. Déi héich Kierperschaft huet heizou 
Optioune virgeschloen. Zréckbehale gouf d’Optioun, 
fir e Renvoi op déi lescht Lëscht aus dem Journal 
officiel vun der Europäescher Unioun ze maachen. 
A gëlteg ass déi lescht Lëscht, déi op den 1. Januar 
vun deem Fiskaljoer publizéiert gouf.
A sengem Avis complémentaire vum 19. Dezember 
2020 huet de Staatsrot Gréng Luucht gi fir de Ge-
setzesprojet. Deen Ament, an dat heescht am Text 
vum Gesetzesprojet, wor virgesinn, datt de Projet 
de loi sollt den 1. Januar 2021 a Kraaft trieden. 
Ewéi virdru scho gesot wäert d’Gesetz awer den 1. 
Mäerz 2021 eréischt a Vigueur goen. De Staatsrot 
huet den 19. Januar 2021 a sengem zweeten Avis 
complémentaire säin Accord derzou ginn.
Här President, léif Kolleeginnen a Kolleegen, dat 
gesot bleift mer nach just, all deene Merci ze soen, 
déi un dësem Projet matgeschafft hunn, Iech fir 
d’Nolauschteren, an ech ginn natierlech am Numm 
vun der DP-Fraktioun den Accord zu dësem Geset-
zesprojet.

Plusieurs voix.- Très bien!
M. Fernand Etgen, Président.- Merci villmools, 

Här Arendt. 
An als éischte Riedner ass den honorabelen 
Här Laurent Mosar agedroen. Här Mosar, Dir hutt 
d’Wuert.
Discussion générale

M. Laurent Mosar (CSV).- Jo, ech fänken och u 
mat engem grousse Merci un de Rapporteur, deen 
eis erëm e Projet méi, dee juristesch relativ kompli-
zéiert ass, an einfache Wierder duergeluecht huet. 
Dofir e ganz grousse Merci.
Mir wäerten och dee Projet natierlech stëmmen. 
Ech wollt awer nach eng Kéier ganz kuerz op dat 
zréckkommen, wat eigentlech de Rapporteur ganz 
gutt hei duergeluecht huet: déi Fro vun der Retroak-
tivitéit, wou jo och de Staatsrot eng Opposition for-
melle gemaach huet. Duerno ass et zu enger anerer 
Proposition de texte komm. Et ass anscheinend 
och elo zu engem Arrêt vun der Cour komm, wat déi 
Retroaktivitéit ubelaangt. Ech mengen, dat ass 
wierklech e Punkt - ech géif och do en Appell un de 
Finanzminister maachen -, bei deem mer bei all 
dee  nen Texter solle ganz virsiichteg sinn, well ech 
mengen, et ass ëmmer geféierlech, wann et zu Re-
troaktivitéite kënnt. Duerfir, wéi gesot, sinn ech 
frou, datt och hei direkt déi Propositioun vum 
Staatsrot ugeholl ginn ass.
Ech wollt awer och dervu profitéieren, datt ech 
d’Wuert hunn, fir nach eng Kéier ganz kuerz drop 
anzegoen, datt dee GAFI-Contrôle ..., deen ass jo 
laut Informatiounen, déi mer och kritt hunn, ver-
luecht ginn. Dat heescht, deen ass elo net ..., oder 
dee geet elo net am Mäerz un, wéi dat ursprénglech 
geplangt war, mee dee soll jo eréischt am Summer 
elo iwwert d’Bün goen. An ech wär do net onfrou, 
wann de Finanzminister eis vläicht elo a senger 
Äntwert scho méi Detailer kéint ginn, well mir wës-
sen alleguerten, datt dat e wichtege Moment ass fir 
d’Land. Et ass och e wichtege Moment fir seng Fi-
nanzplaz. An duerfir wäre mer frou, wa mer do eng 
Rei vun Detailer nach kéinte kréien, wéi mer och elo 
konkreet do virginn.
Dat gesot ginn ech awer hei den Accord vu menger 
Fraktioun zu deem Projet de loi. Merci.

Une voix.- Formidabel!
M. Fernand Etgen, Président.- Merci villmools, 

Här Mosar. An da wier et um honorabelen Här 
Claude Haagen.

M. Claude Haagen (LSAP).- Jo, merci, Här 
President. Felicitatiounen un de Rapporter fir deen 
exzellente schrëftlechen a mëndleche Rapport. Wéi 
scho vun de Virriedner gesot ginn ass, däerfen En-
treprisen, déi hei zu Lëtzebuerg elo Zënse bezuelen, 
déi net méi steierlech ofsetzen, wann déi Zënsen u 
liéiert Entreprisen aus Drëttstaate vun der EU iw-
werwisen oder bezuelt ginn, wann dës Drëttlänner 
mat deenen Entreprisen natierlech op de Lëschte 
sinn an als net kooperativ Juridictiounen ugesi 
ginn, op jidde Fall um fiskalesche Plang. Dat bedeit 
fir eis als LSAP e weidere Schrëtt a Richtung Steier-
gerechtegkeet. An natierlech gi mer och do den 
Accord vun der LSAP.
Merci.

Une voix.- Très bien!
M. Fernand Etgen, Président.- Merci villmools, 

Här Haagen. An da wier et un der honorabeler 
Madamm Josée Lorsché.

Mme Josée Lorsché (déi gréng).- Villmools 
merci, Här President. Fir d’éischt wéilt ech dem Här 
Guy Arendt an eisem Numm Merci soe fir säin ex-
plizitte Rapport a gudde Rapport. Natierlech be-
gréisse mir als Gréng och dëse Projet de loi, well en 
e weidere Schrëtt duerstellt géint d’Steierhanner-
zéiung respektiv d’Steiervermeidung oder -optimi-
séierung. En ass awer och wichteg, fir méi Gerech-
tegkeet ze schafen an der Besteierung tëscht de 
Betriber an awer och an der Besteierung tëscht de 
Betriber an de Particulieren.
Dat anert, wat ech awer och nach wéilt soen, ass, 
dass dëse Projet de loi natierlech och derzou bäi-
dréit, fir den Image vu Lëtzebuerg no baussen ze 
verbesseren, wou mer jo nach ëmmer e bëssen no-
gesot kréien, mer hätten nach net all eis Hausauf-
gabe gemaach. Mir sinn um gudde Wee. Dat hei 
ass genee dat, wat mer richteg fannen. An ech géif 
dofir dem Här Gramegna e Luef wëllen ausschwät-
zen, well ech géif emol behaapten, dass mat him an 
enger kuerzer Zäit méi geschitt ass op deem do Ni-
veau wéi an den 20 Joer virdrun.
Merci.

Plusieurs voix.- Très bien!
(Interruptions)

M. Fernand Etgen, Président.- Merci villmools, 
Madamm Lorsché. An da ginn ech d’Wuert weider 
un den honorabelen Här Roy Reding.

M. Roy Reding (ADR).- Jo, merci, Här President.
(Interruptions)
Och vun eiser Säit e grousse Merci un de Guy 
Arendt fir dee ganz, ganz klore Rapport.
Ech sinn ëmmer dankbar, datt ech kann no deene 
Grénge schwätzen, well dat erlaabt mer dann awer 
nach, eppes derbäizesetzen. Et geet hei eebe just 
net ëm eng Verhënnerung vu Steieroptimiséierung. 
Dat ass « la voie légale la moins imposée ». Déi 
bleift méiglech. Hei geet et ëm Steiervermeidung, 
dorëmmer, datt géife Gelder offléissen, déi dann an 
engem Land net besteiert ginn. A genau duerfir 
stëmme mir als ADR dësem Projet och ganz gären 
zou.

M. Fernand Etgen, Président.- Merci villmools, 
Här Reding. An da ginn ech d’Wuert un den hono-
rabelen Här David Wagner.

M. David Wagner (déi Lénk).- Jo. Merci, Här 
President. Mir wäerten deem Projet de loi och zou-
stëmmen, ouni gréisser Illusiounen, well mer jo och 
wëssen, wéi dat och scho gesot gëtt, datt dat 
jo nëmmen eng Partie Länner betrëfft. Ech kéint 
se opzielen: Barbados, Fidschi, Guam, Palaos, 
Panama, Samoa, Trinidad an Tobago, amerikanesch 
Virgin Islands, Vanuatu, d’Seychellen a sou weider.
(Interruptions)
Et fält op: Dat betrëfft natierlech keen EU-Land, 
wat dran ass. Et sinn och keng Territoiren drop, déi 
vun EU-Länner oder desormais vläicht och ex- EU-
Länner ofhänken, wéi zum Beispill Mauritius oder 
d’Cayman Islands. An et sinn och keng Länner drop, 
déi vläicht kéinte zréckschéissen, wéi China mat 
Hongkong oder wéi d’USA mam Delaware.
Et huet een ... Dës Kéier gëtt deen heite Projet de 
loi unanime ugeholl an et ass och net kritiséiert 
ginn, wéi normalerweis géif kritiséiert gi vun enger 
gewësser Säit, well e jo Lëtzebuerg an deem Sënn 
och net betrëfft a well en esou kleng Steierparadäi-
ser betrëfft. An dat sinn och Steierparadäiser, dat 
ass net de Problem, a mir si jo och der Meenung, 
datt et net ka méiglech sinn, datt eng Societéit, déi 
hei ass an déi eng Filial an deene Länner huet, seng 
Interêten do ka vun de Steieren ofschreiwen, quitte 
datt een awer och muss soen, datt et nach ëmmer 
méiglech ass, also d’Gesetz ass nach net esou 
stramm: « sauf si le contribuable apporte la preuve 
qu’elles correspondent à une opération qui reflète 
la réalité économique », also do gëtt et awer nach 
Echappatoiren.
Mir wäerten dat heite matstëmmen, mee mir men-
gen, datt een awer ... Am Kampf géint d’allgemeng 
Steierevasioun muss ee weiderhin d’Krittäre relativ 
streng gesinn. A mir sinn och der Meenung, wann déi 
Krittäre géifen europäesch Länner ..., an do gëtt et jo
aner Lëschten, och vun der Zivillgesellschaft, wou 
Holland drop ass, wou Irland drop ass, wou d’Belsch 
drop ass, wou Lëtzebuerg drop ass, wou Grouss-
britannien drop ass, wou Däitschland drop ass, wou 
Italien drop ass, datt een och déi Krittäre vill méi 
muss verschäerfen an datt een dee Kampf zesumme 
muss ugoen an net aus falschem Patriotismus 
Steiervermeidung och nach weider befërderen.
Ceci étant dit wäerte mer dat hei matstëmmen.

M. Marc Baum (déi Lénk).- Très bien!
M. Fernand Etgen, Président.- Merci villmools, 

Här Wagner.
M. André Bauler (DP).- Dir hätt dem Här Arendt 

och kënne Merci soe fir säi Rapport.
M. Fernand Etgen, Président.- De leschten age-

schriwwene Riedner ass den honorabelen Här Sven 
Clement.

M. Sven Clement (Piraten).- Merci, Här President. 
Léif Kolleeginnen a Kolleegen, mir wëssen, datt et 
vun der Plaz aus net ëmmer einfach ass, datt jidd-
wereen alles héiert. Dofir zéien ech et vir, hei erop 
ze kommen, virun allem, wann ech e bëssen an 
d’Geschicht puiséiere ginn, well de 5. November 
2014 huet dëst héicht Haus, vun deem ech dee-
mools nach net Member war, decidéiert, den 
Échange automatique zu Lëtzebuerg anzeféieren an 
esou d’Bankgeheimnis fir d’Netresidenten op en 
Enn ze bréngen.
Deemools sot den Här Finanzminister, datt et héich 
Zäit gi wier, well ouni dat Gesetz wier Lëtzebuerg 
den 01.01.2015 bei der OECD op d’schwaarz Lëscht 
komm an d’Finanzinstituter an eisem Land hätten 
net méi kënnen um internationale Marché fonctio-
néieren. Lëtzebuerg stoung deemools nach net op 
enger schwaarzer Lëscht, mee op der groer a mir 
haten nach eng Gaalgefrist vun net emol zwee 
Méint.
Haut steet Lëtzebuerg bei der OECD net méi op der 
groer Lëscht a mat dësem Gesetz solle mer dann 
elo zesumme mat den aneren EU-Staate Länner op 
dëser Welt motivéieren, fir hire System ze änneren 
an esou Steierhannerzéiung weltwäit ze reduzéie-
ren. E bëssen ironesch ass dat jo schonn: Mir Lët-
zebuerger, déi als grot Schof - jo, e Steierparadäis, 
bref, d’Wieder ass net esou schéi wéi an all deene 
Länner, déi hei am Gesetz genannt ginn - gegollt 
hunn a fir vill Leit am Ausland an, wéi mer d’lescht 
Woch gewuer goufen, och fir eng Rëtsch vu lëtze-
buergeschen Europadeputéierten nach ëmmer gël-
len, mir sollen elo mam gudde Beispill virgoen.
Mat dësem Gesetz sollen elo Primmen an Interêten 
net méi u Firmen ausbezuelt ginn, déi op der 
schwaarzer Lëscht vun der EU stinn. Länner wéi 
d’Seychellen oder d’Fidschi-Inselen, déi op dëser 
Lëscht stinn, respektéieren deels d’BEPS-Krittären 
net, deels hu se aner Steierpraktiken, déi net mat 
eise Standarden iwwereneestëmmen.
D’Europäesch Kommissioun ass 2018 dovunner 
ausgaangen, datt de Staaten all Joer bis zu enger 
Billioun Euro a Steierrecetten duerch Steierhanner-
zéiung verluer ginn - eng eenorm Zomm! Wann ee 
sech virstellt, wéi vill Vaccinen, Masken, Respira-
teuren een dovu kafe kéint, wann ee sech virstellt, 
wéi vill een an de Gesondheetssystem investéiere 
kéint, an den Educatiounssystem oder de Sozial-
budget! Bref, déi Sue feelen.
U sech misst da jo och jiddereen heibannen an 
awer och dobausse mat dësem Gesetz averstane 
sinn, ma wéi ech den Avis vun der Chambre de 
Commerce gelies hunn, koum ech mer dann awer e 
bësse vir wéi an enger Zäitkapsel. D’Chambre de 
Commerce sot an hirem Avis nämlech, datt d’Zën-
sen awer nach solle kënnen ausbezuelt ginn, falls 
nëmmen d’Firma zu Guam ugesidelt ass an net 
d’Cheffen oder d’Associéen. Si mer dach éierlech: 
Kee Firmechef ass zu Guam ugemellt, seng Firma 
awer schonn. Domat wier d’Gesetz komplett aus-
gehiewelt. Als Begrënnung soe se dann: „Dat ass, 
fir Duebelbesteierung ze vermeiden.“ Et misst een 
de Firmen och méi Zäit loossen, fir dës Dispositiou-
nen ëmzesetzen, soudatt der Finanzplaz kee 
Schued géif entstoen. 
Duebelbesteierung vermeiden, waarden, bis déi 
grouss Länner et ëmgesat hunn - deen Discours 
misst ville vun eis heibannen dach bekannt virkom-
men. Dat ass nämlech deen Discours, mat deem 
Lëtzebuerg iwwer 14 Joer laang probéiert huet, säi 
Bankgeheimnis iergendwéi ze schützen. D’Häre 
Frieden a Juncker hätten dat Lidd warscheinlech 
am Schlof kënne sangen. Ma anscheinend ass dë-
sen Discours och no 2014 nach ëmmer an der 
Moud an dat sollt eis e bëssen ze denke ginn.
Här President, léif Kolleeginnen a Kolleegen, mir 
Piraten fannen, datt et keng Ausnamen am Kampf 
géint Steierhannerzéiung dierf ginn. Steierhanner-
zéiung ass kee Kavaléiersdelikt! Firmen a Persou-
nen, déi esou vill Suen hunn, datt se kënnen Experte 
bezuelen, fir et virum Staat op d’Säit ze schafen, 
wësse ganz genau, wat se maachen. Dat si keng 
Onschëlleger! An och wa Lëtzebuerg sech bei dë-
sem Theema wierklech net ze bretzen brauch, esou 
sollte mer d’EU dach zu 100 % an hirer Missioun ën-
nerstëtzen, fir de Steierhannerzéier d’Liewen esou 
schwéier wéi méiglech ze maachen! Dofir ass dëse 
Projet, grad ewéi all anere Schrëtt a Richtung méi 
Transparenz a Saache Steieren, een, dee mir nëm-
me kënnen ënnerstëtzen. 
Ech soen Iech Merci.

M. Marc Goergen (Piraten).- Ganz gutt!
M. Fernand Etgen, Président.- Merci villmools, 

Här Clement. 
D’Regierung huet d’Wuert, den Här Finanzminister 
Pierre Gramegna.
Prise de position du Gouvernement

M. Pierre Gramegna, Ministre des Finances.-
Merci, Här President. Dir Dammen an Dir Hären De-
putéierter, ech freeë mech iwwert d’Unanimitéit, déi 
mer hei feststellen, fir dëse Projet ze stëmmen. Dat 
ass eng gutt Noriicht! Et iwwerrascht mech och, 

muss ech soen, net ze vill an et weist, dass eng 
Prise de conscience an dësem Parlament ass, wéi 
wichteg et ass, dass Lëtzebuerg seng Obligatiou-
nen anhält, well dat, wat mer hei maachen, ass eng 
Transpositioun vum Europarecht. Dat hei ass net 
eng Lëtzebuerger Initiativ, dat hei ass Europarecht.
Dem Guy Arendt e grousse Merci fir säi mëndlechen 
a schrëftleche Rapport, dee ganz komplett war.
Ëm wat geet et hei? Et geet hei ëm international Be-
steierung, et geet hei ëm Steiergerechtegkeet, et 
geet drëms, d’Pays-tierse vun der EU derzou ze 
kréien, dass se déi nei Steierlandschaft, déi vun der 
OECD gewollt ass säit 2015 …, dass all d’Länner 
ronderëm d’Äerdkugel déi lues a lues ëmsetzen, fir 
esou, wéi dat esou schéin op Englesch heescht, e 
Level-Playingfield ze kréien, dat heescht déi sel-
wecht Spillreegelen international.
Ech muss hei vläicht fir d’éischt emol eppes klari-
fiéieren, well dat vläicht bei Verschiddenen net 
kloer ass oder se zwar wëssen, dass et esou ass, 
mee et net soen: D’Europäesch Unioun mécht also 
eng schwaarz Lëscht. Do virdru mécht se heiansdo 
eng gro Lëscht. Fir d’éischt kënnt een op d’gro 
Lëscht, dann huet een ee Joer Zäit fir ze reagéieren 
a wann een dat dann net mécht, da kënnt een op 
d’schwaarz Lëscht.
An dat, wat d’EU de Rescht vun der Welt, de Rescht 
vun de Länner freet, ass, dass se sech un déi nei 
Reegele vun der OECD halen, well déi Reegelen, déi 
mir an Europa hunn, déi gi méi wäit, déi gi vill méi 
wäit! An déi ganz Diskussioun, déi mer och d’lescht 
Woch e bësse verfollegt hunn, fir ze soen, dass 
d’EU selwer misst eng Lëscht maachen, wou se hir 
eege Länner misst dropsetzen, bon, iwwert dat 
Thee  ma kann ee ganz gäre schwätzen, mee ech 
kann Iech awer versécheren, dass alleguerten d’EU-
Länner dat anhalen, wat mir d’Pays-tierse froen, a 
largement anhalen a vill méi wäit ginn - an natier-
lech och Lëtzebuerg.
Mir setzen also hei eng Direktiv ëm - oder eng In-
jonctioun, mee et ass och eng Direktiv -, esou, wéi 
mer dat ëmmer maachen. Mir setzen d’EU-Recht 
ëm. An dat, wat déi Länner hei, déi op der schwaar-
zer Lëscht sinn, net gemaach hunn, dat ass also, 
Standarde vun der OECD ëmzesetzen, déi méi 
niddreg si wéi dat, wat d’EU an der Reegel selwer 
mécht.
An et soll een och net ënnerschätzen, dass dat 
heite relativ gutt fonctionéiert, well iwwert déi 
lescht Jore sinn 120 Régimes dommageables, Ré-
gimes fiscaux dommageables, op Drock vun der 
EU, op Drock vun deem heiten Instrument chan-
géiert ginn.
Déi Lëscht ass eng dynamesch Lëscht, dat heescht, 
dass déi all Joer adaptéiert gëtt, an de Conseil 
d’État huet eng Propos gemaach, déi eis gutt gefall 
huet: dass mer elo en fait ëmmer op déi nei euro-
päesch Lëscht kënne verweisen, ouni mussen en 
extrat Gesetz ze maachen, aus der Iwwerleeung 
eraus, dass d’internationaalt Recht zu Lëtzebuerg 
iwwert dem Nationalrecht ass an dass een dat 
dann net allkéiers muss nei maachen. Dat heescht, 
et ass dann ëmmer automatesch e Renvoi op déi 
lescht Gesetzgeebung.
Wat hu mer hei gemaach? Mir hunn tëschent véier 
Méiglechkeeten, déi mer haten, eng erausgesicht, 
fir dann dës Länner, déi op der schwaarzer Lëscht 
sinn, tëschent Guillemeten ze bestrofen, andeem 
mer d’Deduktibilitéit vun den Zënse par rapport zu 
den Entitéiten, déi an deene Länner sinn, net erla-
ben. Dat mécht déi Länner natierlech vill manner at-
traktiv.
E leschte Punkt: Ech mengen, de Conseil d’État hat 
ganz Recht, ganz kloer ze sinn, wat d’Retroaktivitéit 
ubelaangt. Dat ass eppes, wat ganz wichteg ass. 
Dat ass e Prinzip vun eiser Constitutioun, dass 
d’Ge  setzer net kënne retroaktiv ginn, a grad an en-
gem Domän wéi der Fiskalitéit muss een natierlech 
och dorobber oppassen. Do war déi éischt Versioun 
vum Gesetz vläicht net optimal formuléiert, mee 
d’Intentioun war ni, Retroaktivitéit ze maachen.
Ganz zum Schluss, well ech d’Fro gestallt krut 
iwwert de GAFI: Et ass esou, dass de GAFI wéinst 
der Pandemie mat ville Länner a Kontakt ass, fir ze 
kucken, wéi de Programm soll ausgeluecht ginn. 
Lëtzebuerg ass de Moment mam GAFI an der Ver-
handlung, fir ze kucken, wéini dës Missioun dann 
stattfënnt. Et ass och esou, dass de GAFI déi Mis-
sioune de Moment muss physesch maachen, well e 
se net kann à distance maachen. An de Processus 
gëtt pilotéiert vum Justizministère, deen zoustän-
neg ass fir de GAFI, an déi sinn an der Negociatioun 
oder an der Diskussioun mam GAFI an ech mengen, 
do ass nach keen Endresultat, wéini dat dann elo 
definitiv stattfënnt. Et war virgesinn, dass et hätt 
sollen am Mäerz oder am Abrëll sinn, wat wéinst 
der Pandemie wierklech gréisser Schwieregkeete 
duerstellt, mee mir hunn, mengen ech, nach keng 
definitiv Äntwert. Soubal mer déi hunn, wäerte mer 
déi och bekannt ginn.
Nach eng Kéier merci fir d’Ënnerstëtzung vun Iech 
alleguerten.

Plusieurs voix.- Très bien!
M. Fernand Etgen, Président.- Merci villmools, 

Här Finanzminister Pierre Gramegna.
Mir kommen elo zur Ofstëmmung iwwert de Projet 
de loi 75...
(Interruption)
O, Parole après ministre fir den Här Laurent Mosar.

M. Laurent Mosar (CSV).- Jo. Et ass eigentlech 
net Parole après ministre, mee et ass Parole après 
intervention vun der Madamm Lorsché, well meng 
Mask war mer bal vun der Nues gefall, ...
(Hilarité)
... wéi ech virdrun d’Madamm Lorsché héieren hunn 
- hires Zeechens Fraktiounscheffin vun der grénger 
Fraktioun, hei Herkel -, déi den Här Gramegna an 
d’Regierung gelueft huet fir déi grouss Efforten, déi 
se an deene leschte Jore gemaach hunn, fir datt 
mer erëm méi eng propper Finanzplaz kréien. Dat 
Luef huet den Här Gramegna sech sécherlech ver-
déngt. Ech ka mech zwar erënneren, datt déi sel-
wecht gréng Fraktioun op enger anerer Plaz 220 km 
vun hei, nämlech zu Bréissel, an der Persoun vun 
der Madamm Tilly Metz, Member vun där selwech-
ter grénger Partei, mat Insistenz drop gepocht huet, 
datt Lëtzebuerg soll op déi schwaarz Lëscht vun de 
Steierparadäiser kommen.
(Brouhaha)
An ech muss Iech awer soen, ech wéisst awer elo 
emol eng Kéier gär: Wat ass dann d’Positioun 
vun deene Gréngen? Ass dat d’Positioun vun der 
Madamm Lorsché oder ass dat d’Positioun vun der 
Madamm Metz? Well déi Duebelmoral do vun deene 
Gréngen, déi kënne mir net akzeptéieren!

Plusieurs voix.- Très bien!
(Brouhaha général)

Une voix.- Wat en Theater!
M. Fernand Etgen, Président.- Merci villmools, 

Här Mosar. Ech ginn d’Wuert zréck un d’Madamm 
Lorsché.

Mme Josée Lorsché (déi gréng).- Ech si scho bal 
frou, dass den Här Mosar dat do elo net vergiess 
hat, ech hu scho geduecht: „Elo kënnt en haut net 
domat!“ Ech mierken awer och, dass den Här Mosar 
et mat de Fakten net ëmmer esou eescht hëlt.
(Exclamations et brouhaha)
Et ass hei net drëms gaangen, Lëtzebuerg op eng 
Lëscht ze setzen. Et ass ëm zwee Amendementer 
gaangen am Europaparlament an ee Paragraf huet 
gefuerdert, datt d’EU-Länner deene selwechte Krit-
täre sollten ënnerstallt gi wéi Drëttlänner, wat d’Ko-
operatioun a Steierfroen ugeet. Doriwwer eraus ass 
eng Referenz gemaach ginn op eng Etüd vun 
Oxfam, wou Lëtzebuerg dra virkomm ass. Dat ass e 
bëssen eppes aneres wéi dat, wat den Här Mosar 
elo hei gesot huet. Deen aneren Amendement huet 
sech op e Paragraf bezunn, an deem eng Referenz 
gemaach ginn ass op en Index, op deem Lëtze-
buerg op der sechster Plaz virkënnt.
Also et muss een dat Ganzt awer e bëssen nuan-
céieren, wann een esou eppes an d’Welt setzt. An 
ech mengen, dat, wat souwuel d’Tilly Metz wéi och 
de Marc Angel gemaach hunn, ass ganz an der Linn 
vun deem, wat mir zesumme mat der Regierung hei 
wëlle maachen, nämlech Gerechtegkeet ze schafen 
an de Kampf géint d’Steierhannerzéiung ze ver-
stäerken.

Une voix.- Très bien!
M. Fernand Etgen, Président.- Merci villmools, 

Madamm Lorsché. An dann huet den Här David 
Wagner nach d’Wuert gefrot.

M. David Wagner (déi Lénk).- Merci, Här President. 
Ech versichen, keen Artikel ze erfannen, deen et net 
gëtt, dofir froen ech Parole après ministre. An ech 
hätt eng Fro un den Här Gramegna, mee et geet e 
bëssen an déi selwecht Richtung wéi dat, wat d’Ma-
damm Lorsché gesot huet, well ech hunn hei elo 
héieren, Lëtzebuerg wier op eng Lëscht gesat ginn 
oder Europadeputéierten hätte Lëtzebuerg op eng 
Lëscht gesat. Ech hunn dat falsch ...
(Interruption)
Ech hunn dat net esou verstanen a vläicht kéint den 
Här Finanzminister eis och …, well d’CSV behaapt 
dat, mee ech mengen, et ass guer net esou ge-
wiescht. D’Madamm Lorsché ass drop agaangen, 
huet dat richteggestallt a vläicht kéint den Här Mi-
nister - deen ass bestëmmt gutt informéiert - eis 
och eng Kéier confirméieren oder net, ob et tat-
sächlech ëm Lëtzebuerg gaangen ass, sou wéi 
d’CSV dat behaapt. 
Ech soen Iech Merci.

M. Fernand Etgen, Président.- Merci villmools, 
Här Wagner. 
Mir kommen dann elo zur Ofstëmmung iwwert de 
Projet de loi 7547. Den Text steet am Document 
parlementaire 75479.

Vote sur l’ensemble du projet de loi 7547
D’Ofstëmme fänkt un. 
Fir d’éischt de Vote électronique fir déi perséinlech 
Stëmmen. 
Duerno maachen ech den Appel nominal fir déi, déi 
wëllen e Vote par Procuratioun ofginn.
(Appel nominal pour votes par procuration)
Domadder ass dëse Projet de loi eestëmmeg mat 
58 Jo-Stëmmen ugeholl.
Résultat définitif après redressement : le projet de 
loi 7547 est adopté à l’unanimité des 60 votants.
Ont voté oui : Mmes Diane Adehm, Nancy Arendt 
épouse Kemp, MM. Emile Eicher, Félix Eischen, Paul 
Galles, Léon Gloden, Jean-Marie Halsdorf, Mmes 
Martine Hansen, Françoise Hetto-Gaasch, MM. Aly 
Kaes, Marc Lies, Georges Mischo, Mme Octavie 
Modert, M. Laurent Mosar, Mme Viviane Reding, 
MM. Gilles Roth, Jean-Paul Schaaf, Marc Spautz, 
Serge Wilmes, Claude Wiseler (par M. Gilles Roth) et 
Michel Wolter (par Mme Martine Hansen) ;
MM. Guy Arendt, André Bauler, Gilles Baum, Mme 
Simone Beissel, MM. Frank Colabianchi, Fernand 
Etgen, Gusty Graas, Max Hahn, Mme Carole 
Hartmann, MM. Pim Knaff, Claude Lamberty et 
Mme Lydie Polfer ;
Mme Simone Asselborn-Bintz, M. Dan Biancalana, 
Mmes Tess Burton, Francine Closener, MM. Yves 
Cruchten, Mars Di Bartolomeo, Georges Engel, 
Claude Haagen, Mmes Cécile Hemmen et Lydia 
Mutsch ;
Mme Semiray Ahmedova, MM. Carlo Back, François 
Benoy, Mmes Djuna Bernard, Stéphanie Empain, 
Chantal Gary, M. Marc Hansen, Mme Josée Lorsché 
et M. Charles Margue ;
MM. Jeff Engelen, Fernand Kartheiser, Fred Keup et 
Roy Reding ;
MM. Sven Clement et Marc Goergen ;
MM. Marc Baum et David Wagner.
Mir kéimen dann och nach zur Motioun, déi am 
Ufank vun der Sitzung vum Här Pim Knaff depo-
séiert ginn ass. An ech géif dem Auteur vun der 
Motioun d’Wuert ginn. Här Knaff, Dir hutt d’Wuert.

6. Motion de M. Pim Knaff relative à l’ana-
lyse juridique de l’arrêt de la Cour adminis-
trative du 26 janvier 2021
(Motion déposée au cours de cette séance publique - 
à consulter en page 459 de ce compte rendu)
Exposé

M. Pim Knaff (DP), auteur.- Här President, léif 
Kolleeginnen a Kolleegen, déi Motioun hänkt ze-
summe mat deem Arrêt, dee gëschter vun der Cour 
administrative geholl ginn ass. Et ass drëm gaan-
gen, datt ee vun den Deputéierten aus der Chamber 
d’Kommunikatioun gefrot hat vun engem Kontrakt. 
D’Regierung hat refuséiert, déi Kommunikatioun 
ze maachen, well confidentiel Klauselen an deem 
Kontrakt waren. Doropshin ass geklot ginn. A 
gësch  ter ass dunn deen interessanten Arrêt komm 
vun der Cour administrative, déi déi Decisioun vum 
Minister annuléiert huet. Dat heescht, datt mer elo 
am Fong erëm an deem Stadium si vu virun der De-
cisioun, dat heescht nach ëmmer bei der De-
mande ...
(Exclamations)
... vun den Deputéierte fir déi ...

M. David Wagner (déi Lénk).- Dat ass nei!
M. Pim Knaff (DP), auteur.- ... Dokumenter -

calmez-vous, jiddweree kritt jo hei ze schwätzen, da 
kommt, mir halen d’Reiefolleg an, ...
(Brouhaha)
... dann ass et vill méi einfach! -, ...
(Interruption par M. Gilles Roth)
… datt mer erëm an deem Zoustand si virun der De-
cisioun …
(Brouhaha)
... an datt elo, wéi gesot, den zoustännege Minister 
do muss reagéieren.
Den Arrêt ass an deem Sënn interessant, well en de 
Statut vum Deputéierten nach eng Kéier preziséiert 
an am Fong och en valeur setzt. E consideréiert no-
tamment, ...

M. David Wagner (déi Lénk).- Dee geet dogéint!
M. Pim Knaff (DP), auteur.- ... datt mir als Depu-

téierter eng Partie, eng Emanatioun vum Staat sinn 
an datt mir dofir déi Dokumenter, déi mir am Fong 
mat produzéieren, och kënnen akucken. Dat soe 
se ...
(Interruption)
... an deem Arrêt esou: « que le député est à consi-
dérer non pas comme tiers par rapport à l’État du 
Grand-Duché de Luxembourg, mais en tant qu’or-




